
   Çĕр çаврака. Тĕнче тăват кĕтеслĕ.

Тăванлăх танлăн утрĕ варрипе.

Ахăрмаран сехре хăппи килсессĕн,

Хăяматра çухаласса пĕлмесĕр

Сукмак пĕрлешрĕ кашкăр йĕррипе.



Инçетлĕхри сенкер çĕрсен кĕтесĕ

Чĕмсĕрленсе чĕнсен хаяр çиле,

Ентешĕмсем хирте шăнса кӳтеççĕ,

Нуша пăтти пуçтарăнса çиеççĕ

Пур чух пылпа, çук чух шывпа — пĕрле.



Çĕр хĕсĕр мар. Тĕнче тăват кĕтеслĕ.

Чĕм кĕртрĕ чĕрĕлĕх кашни кĕтессине.

Чĕлхен чĕтревлĕ йыхравне илтсессĕн,

Чун ăшшине йышпа хĕрӳлетесшĕн

Тăванлăх сарчĕ аслă ытамне.

  